
శ్రీవేంకటాచలమాహాత్మ్యము










	చ.	
అటువలెఁ గారణంబు తెగినప్పటికైనను గార్యజాలవి

స్ఫుటతనుయుగ్మముండు పరిపూర్ణచిదాత్ము వికారిగాక త

ద్ఘటముల నాశ్రయించి గుణకర్మములం దెపు డంటియంటకన్

నటలని రోసి యెన్నటికి సాక్షిగ నుండు సుఖస్వరూపమై.

	సీ.	
అలబుద్ధియును జిత్త మాయహంకృతి మాన

        సంబును ఋత్విగ్గణంబు గాఁగఁ

బ్రణవవర్ణంబు యూపస్తంభమును గాఁగఁ

        బ్రాణదశేంద్రియపంక్తి యచట

పశుసమూహము గాఁగ భాసురానాహత

        నాదంబు మంత్రముగాఁ దనరఁగఁ

బొసఁగఁ దత్పశువుల బోధాగ్నిలో వ్రేల్చి

        జ్ఞానామృతము సోమపానముగను



	 





	తే.	
ద్రావి చొక్కుచు మోక్షకాంతాసమేతుఁ

డగుచు వేదాంతసూత్రంబు లనెడుకర్ణ

కుండలంబులు వెలుఁగఁ ద్రికూటమార్గ

మందు శాంతప్రముఖమిత్రు లలరి కొలువ.

	సీ.	
ప్రకటితాచారము ల్బండికమ్ములు గాఁగ

        శమదమాదులు సుచక్రములు గాఁగఁ

బ్రాణపంచకము నేర్పడ గాడి గాఁగ న

        నూనహృద్వచనంబు నొగయుఁ గాఁగ

వరకర్ణనేత్రము ల్వాహనంబులు గాఁగఁ

        రహి వివేకంబు సారథియుఁ గాఁగఁ

దగు నిష్క్రయత్వమే త్యాగధ్వజము గాఁగఁ

        బ్రబలయోగరథంబుపైన నెక్కి

